Avgerð frá Skatta- og avgjaldskærunevndini

Avgerð tikin: 22.03.2006

Mál nr. 05-03-31-38

- Meirvirðisgjaldslógin § 3 

- Likvidatiónsbúgv 

- skráseting í mvg-skránni

Samandráttur:

Kært varð um, at Toll- og Skattstovan hevði strikað mvg. skráseting av einum felag og ikki vildi skrá​seta tað av nýggjum í samband við likvidatiónsviðgerð. Skatta- og avgjaldskærunevndin staðfesti av​gerð​ina hjá Toll- og Skattstovuni.

Avgerð:

Frágreiðing um málið:

24. februar 2005 segði Toll- og Skattstovan felagnum X frá, at grundað á meirvirðisgjaldsuppgerðina hjá virkinum fyri 4. ársfjórðing 2004, ætlaði Toll- og Skattstovan at kanna mvg-viðurskiftini hjá virki​num.

Tann 30. mars 2005 sendi Toll- og Skattstovan ætlanarskriv um, at mvg-uppgerðir felagsins fyri árini 2002, 2003 og 2004 vóru kannaðar, og at komið var eftir, at rakstrarútreiðslur felagsins í nevnda tíðar​skeiði støðugt høvdu verið størri enn inntøkurnar. Av hesum varð mett, at virkið ikki longur varð rikið við vinnuligum endamáli. Vísandi til § 1 í mvg-lógini fráboðaði Toll- og Skattstovan, at ætlanin tí var at strika felagið sum meirvirðisgjaldsskyldugt frá 1. okt. 2004 at rokna.

Felagið lat ikki Toll- og Skattstovuni viðmerkingar, og tann 18. mai 2005 varð broytingarskriv sent til felagið. Avgerðin varð ikki kærd innan 4 vikurs kærufreistina. Tann 25. august 2005 sendi Toll- og Skatt​stovan likvidator skriv um, at felagið nú var skrásett sum farið í likvidatión. Hjálagt var skrá​set​ing​arprógv fyri skráseting í vinnuskránni.

Tann 20. oktober 2005 fær Toll- og Skattstovan fráboðan frá likvidator um, at búgvið verður endað. Hjáløgd var mvg-uppgerð fyri tíðarskeiðið 7. juni 2005 til 30. september 2005, sum vísti negativt mvg uppá 2.544 kr.

Tann 1. november 2005 sendi Toll- og Skattstovan skriv til likvidator, har greitt varð frá gongdini í máli​num, og at felagið er frámeldað mvg-skrásetingini 1. oktober 2004. Toll- og Skattstovan sigur sam​stund​is, at grundarlag er ikki fyri, at mvg-skyldan hjá felagnum kann skrásetast aftur. Innsenda mvg-uppgerðin kann tí ikki bókast, og negativt mvg ikki útgjaldast. Kærufreist varð givin.

Tann 11. november 2005 kærir likvidator hesa avgerð.

Kæran og grundgevingar kærarans:

Í kæruni frá 11. november 2005 verður greitt frá, at felagið varð av Skráseting Føroya sent Skifti​rættinum til tvingsilsavtøku í apríl 2005. Hendan dag fór gamla leiðslan frá, og avgerðin varð almanna​kunngjørd í Dimmalætting og kunnað Toll- og Skattstovuni í serstøkum skrivi. Tann 7. juni 2005 varð kærarin tilnevndur sum likvidator av Føroya Skiftirætti.

Kærarin sigur, at hvørki skiftirætturin, sum var avvarðandi myndugleikin at felaganum, tá avgerðin fyrilá frá Toll- og Skattstovuni 18. mai 2005, ella hann sum likvidator, vóru kunnað um avgerðina, at felagið var strikað sum mvg-skyldugt.

Kærarin sigur, at fystu ferð hann varð kunnaður skrivliga um avgerðina, var við skrivinum frá Toll- og Skattstovuni 1. november 2005. Hann hevði tó fingið boðini umvegis telefon frá Toll- og Skattstovuni nakrar dagar frammanundan.

At enda sigur kærarin, at hann ikki hevur sæð ítøkiligu grundgevingarnar hjá Toll- og Skattstovuni fyri at strika mvg-skyldu felagsins.

Í skrivi dagfest 22. november 2005 sigur kærarin, at hann nú hevur fingið avgerðina hjá Toll- og Skatt​stovuni um at strika mvg-skráseting felagsins. Hann sigur, at av skrivinum sær hann, at avgerðin er grundað á, at felagið í árunum 2002-2004 onga sølu hevur havt og í 2002 eitt samlað keyp uppá kr. 42.040 og í 2003 uppá kr. 39.824 og í 2004 uppá kr. 15.000. Eftir øllum at døma hevur Toll- og Skattstovan ikki tikið hædd fyri, at talan er um eitt felag innan fiskivinnuna, har nógv tann størsti parturin av bæði keypi og sølu er mvg-frítt. Upplýst verður, at felagið er koncernforbundið og hevur átt og skip, sum varð seldur úr felagnum í 2002. Í 2002 vóru hýrur útgoldnar fyri íalt kr. 345.000, og hevði felagið hetta árið eina nettosølu mvg-frítt uppá kr. 1.035.000. Og hesar upplýsingar átti Toll- og Skatt​stovan at kent til, tí felagið hevur latið inn sjálvuppgávu og roknskap. Skipið umboðar eina íløgu fyri gott 6 mió kr.

Men við at felagið hevur mist sín eginpening, og tað ikki hevur eydnast felagnum at fáa hesi viðurskifti í lag aftur innan ta freist, ið Skráseting Føroya setti, varð felagið sent til tvingsilsavtøku.

Kærarin metir, at avgerðin hjá Toll- og Skattstovuni um at strika mvg-skráseting felagsins byggir á skeivt grundarlag. Felagið verður rikið vinnuliga við einum virksemi, har høvuðsendamálið er at fáa ein peningaligan vinning. Ikki óvæntað eru fiskiskip ein vinna við nógvum váða, og tí eisini onkuntíð við tapi.

Toll- og Skattstova Føroya:

Í frágreiðing frá Toll- og Skattstovuni, Økinum dagf. 7. desember 2005 vísir Toll- og Skattstovan á gongd​ina í málinum, og hvussu mvg-uppgerðirnar fyri árini 2001-2004 vóru.

Sagt verður, at uppgerðirnar sýna, at einki virksemi/søla hevur verið í felagnum í 2002, 2003 og 2004, og tí lýkur tað ikki treytirnar fyri at vera skrásett sum mvg-skyldugt eftir reglunum í § 1 í mvg-lógini. Eingi rakstrargøgn hava verið í felagnum síðani 2002, og sambært innsendu roknskapirnar er onki, sum bendir á, at royndir eru gjørdar at fáa virksemið í gongd aftur. Út frá tí tilfari, sum Toll- og Skatt hevur til taks, hevur felagið ikki havt virksemi síðan 4. ársfjórðing 2001, og negativa mvg-tilsvarið stavar frá útreiðslum til grannskoðara. Hetta vil eisini siga, at felagið ikki hevur verið virkið í meira enn 3 ár. Eisini viðmerkir Toll- og Skatt, at stjórin í felagnum í Skiftirættinum upplýsti, at felagið ikki hevur rikið virksemi síðani skipið bleiv selt.

Tá ein skrásetingarskyldugur heldur uppat at reka skrásetingarskyldugt virksemi, er viðkomandi ikki skrásetingarskyldugur longur. Hóast feløg eru koncernbundin, eru tey hvør sín løgfrøðislig eind, og tað merkir, at tey mugu fyrifarast hvør fyri seg í samband við mvglógina. 

Økið vísir eisini á, at avgerðin frá 18. mai 2005 um at strika mvg-skylduna er ikki kærd innan 4 vikurs kærufreistina. Tað er ikki fyrr enn við kæruni frá 11. november 2005, at kærarin mótmælir strikingina.

Økið upplýsir, at við skrivi teirra frá 25. august 2005 til likvidator lá avrit av skrásetingarskjalinum, og á hesum sást, at felagið ikki var skrásett sum mvg-skyldugt. Í ummælisskrivi frá 11. januar 2005 tekur Stýrið undir við frágreiðingini hjá Økinum.

Avgerð frá Skatta- og avgjaldskærunevndini:

Toll- og Skattstovan vísir á, at avgerðin frá 18. mai 2005 um at strika mvg-skrásetingina hjá felagnum ikki er kærd innan 4 vikurs kærufreistina sambært lógini um Toll- og Skattafyrisiting. Hetta er fyri so vítt rætt. Men sum tað sæst av viðmerkingunum hjá kæraranum, so hevur Toll- og Skattstovan sent hesa avgerð til gomlu adressuna hjá felagnum, hóast leiðslan fór frá 11. apríl 2005, og felagið varð latið Skiftirættinum til tvingilsavtøku, og kunning varð givin til Toll- og Skatt um hesi viðurskifti. Avgerðin má tí metast at vera send til skeiva adressu. Rætta adressan hevði eftir umstøðunum verið Skifti​rætt​urin.

Likvidator varð tilnevndur í juni 2005, og hevur hann upplýst, at hann ikki varð kunnaður um avgerð​ina frá 18. mai 2005 fyrr enn nakrar dagar, áðrenn hann fekk avgerðina frá Toll- og Skattstovuni dag​fest 1. november 2005. Í hesum skrivi varð tá eisini fráboðað nýggj avgerð um, at felagið ikki bleiv mvg-skrásett av nýggjum, og kærufreist varð givin. Sum umstøðurnar eru í hesum máli verður mett, at kærufreistin kann ikki roknast frá 18. mai 2005 men má roknast frá kunningini, sum er givin nakrar dagar áðrenn 1. november 2005. Kæran er innkomin 14. november 2005 og er sostatt innan ásettu 4 vik​urs kærufreistina, og er tí ikki kært ov seint. Skrivið frá 25. august 2005 frá Toll- og Skattstovuni og avriti av skrásetingarprógvinum verða í so máta mett ikki at hava beinleiðis avgerðar-/ kunningarstatus, tí í skrivinum verður einki sagt um, at felagið er strikað úr mvg-skránni.

Hetta inniber eisini, at viðgerðin hjá Kærunevndini fevnir bæði um avgerðina at strika felagið sum mvg-skyldugt og spurningin, um felagið kann mvg-skrásetast av nýggjum.

Sum sæst av upplýsingunum um virksemið hjá felagnum síðstu árini, so hevur felagið ikki havt  virk​semi síðani 2002, og mvg-uppgerðin viðvíkur bert grannskoðaraútreiðslunum. Tá so er, og eingi útlit eru fyri, at felagið tekur virksemið uppaftur verður mett, at tað er rætt at strika felagið sum mvg-skyldugt.

Likvidatiónin hevur til endamál at gera solvent felag upp og útluta tað, sum er í felagnum av ognum. Einki mvg-skyldugt virksemi er í felagnum í hesum tíðarskeiði, og má tað tí metast rætt, at Toll- og Skattstovan ikki skrásetir felagið av nýggjum.

Tí avgjørdi Skatta- og avgjaldskærunevndin at staðfesta avgerðirnar hjá Toll- og Skattstovuni.

